
Bunun tu sinthumis

Mais nahabas a ituBunun sinlatuza hai mahtu tupaun tu liskasian mas
Hanitu, saicia a kanadaanmas iskaupakaupa, aizaan dau amin iskaupakaupa
mininhumis mas Hanitu, tasatasa tu Hanitu hai aizaan amin mas makitvaivi
tu tamasaz. pahasia nii a katan Bunun mahtu katmang malkasia
iskaupakaupa tu minihumis.

Cinahu a mailantangus tu, asa dau tu mapasamashing. Aupa itubunun
dau a tan-iku tu manttanaskaun siin mantanavili hai aizaan mas hanitu. maza
mantanavili hai makuang tu Hanitu. Sain tu Hanitu hai masaiv bunun mas
apdit, mahaam, masumal tu iniliskinan; maza mantanaskaun hai masial tu
Hanitu, at masaiv mas bunun mahazaszas, madaidaz tu iniliskinan.

Azang itu Bunun a maisna kitngab tu sinlatuza hai siamas Dihanin, saia
hai iskaupakaupa tu kinitngab, itu Bunun is-ang tu TamaDihanin. latuza
amin Bunun mas taisah siin is-amaminan, mahtu a bunun kangaus tahu mas
maitaisahcia tu napalanduan, mahtu amin kanasian is-amaminan ladangaz
siin palisnulu.

Bunun tu islulusan hai, patalishut mas maduh, lus’anan tu hanian hai

cis’uni malvasvas katdaan at nii tu mamaszang. Masa saipukun mas Lipun,

kasan kata Bunun mapadanuh mas paz, pasauzun mas mahtu isbaliv tu
Isusuaz, maisna vaivi siduh tu sumsuman hai samakuangan at lahnutan,
maza maisna habas tu islulus’an hai mungaab aminun mapacis’u. laupaku
itu Bunun isnganan tu lus’an hai, siamas ispasasadu bunun tu Manahtangia.
mastaazn laupaku Bunun liskasian kilistukiu sdiin tinsikiu, aizang a duma
habas tu islulusan sinangadahun sian kiukai, mapalmaupang mas islulus’an
habas.

Pahasia, mais nii katan musuhis munhuma, niin katan musuhis
pismaduh hai, nasupah a imita is-unhuhuma tu taiklas makanadidiip
sipungulun, is’uka sian imita tu inthumisan. Paucia miliskin hai, sahlazang
mas itumalantangus tu taiklas, nii tu mahtu ispantalasian mailalangna, is-uka
sian nastucin.

Supahin a Bunun miliskin tu, adu mastaan masial mais usuhaisun a itu
habas islulus-an mapinsia, haitu cis-uni tu niin a sininghumis maszang, niin
a sibizakbizak maszang, pahasia makaniin a islus-an pandadu mas
laupakadau tu sininghumis. cismaupacia, na’asa katan tu palihansiap tu

napikuun a imita laupaku lus-anan madailaz at namasidadu.

